
                  ህዝቢ ኤርትራ ሕጽረት መግቢ እንተ ኣጋጢሙዎ መንዩ ተኸሳሲ? 

    ዓለም ብኹነታት ክለማ ኣብ ዝኸፍኤ ማኣዝን ትጓዓዘሉ ዘላ እዋን፡ እተን ብቐዳምነት ብድርቂ ዝጥቅዓ ሃገራት መራሕተን 

ንዝመጽእ ዓመታት እንታይ ከጋጥም ከም ዝኽእል ኣብ ግምት ኣእትዮም ምድላዋት ስለ ዘይገብሩ፡ ኮምኡ’ውን ንረብሕኦም 

ሊዕሊ ረብሓ ህዝቦም ስለ ዘቐድሙ፡ ድርቂ ምስ ዘጋጥም ሽዑ ኣእዳው መራሕቲ ጸጋ ዘለወን ሃገራት ክሳለሙን ብስነ ሓሳበን 

ክግዝኡን ድሕር ኣይብሉን።  እዘን በዓል ጸጋ መንግስታት ብዝህብኦ ምጽወታ ብስዉር ሃገራት ክገዝኣ ስኽፍ ኣይብለንን።  

በዚ መሰረት ንብዙሓት ሃገራት ኣፍሪቃ ብስዉር መግዛእቲ ከገዝእኤን ይርከባ።  እቲ ዝርከብ ምጽወታ ኣብቲ ብዓጸቦ ዝሳቐ 

ህዝበን’ውን ኣይበጽሕን እዩ።  እዘን ክምዚ ዝኣመሰላ ሃገራት ዝለዓለ ናይ ብልሽውና ጠባይ ስለ ዘለወን ህዝቢ ካብቲ 

ዝተመጽወትሉ ሓገዝ ትሕቲ ሓሙሳ ካብ ሚእቲ (50%) ኣብ ኢዱ ይበጽሕ።  እቲ ዝተረፈ ብስርቅን ጉቦን ኣውዘኽዘኽቲ 

ይማቐልዎ።   

    ኣብ ዓለም ካብተን ዓቢ ባህርያዊ ሃብቲ ዝተዓደላ ክፍለ ዓለማት፡ ኣፍሪቃን ላቲን ኣሜርካን እየን።  ብድኽነትን 

ፖሎቲካዊ ቅልውላውን ዝሕመሳ ዘለዋ ድማ ንሳተን እየን።  እንትርፎ ሓደ ክልተ ገዲፍካ፡ መራሕተን ባህርያዊ ጸጋታት 

ሃገሮም ኣብ ህዝቦም ከምዝውዕል ኣይገብሩን።  ወይ ማኺኑ ይተርፍ ወይ ብባዕዳውያን ይግበት።  እቲ ዝገደደ ህዝበን 

ብዱንቁርና ዝኣክል መሰሉን ዋንነቱን ስለ ዘይፈልጥን፡ መራሕቱ ከፍልጡዎ ስለ ዘይደልዩ፡ ካብ ሃገሩ ብቢልዮናት ዝግመት 

ሃብቲ እናተሰርቀ ከሎ፡ ነታ ሓንቲ ርቢዒት ወይ ተረንሽዋ ሩዝ ትኹን ሰርናይብስም ረዲኤት ትብል ቃል ስለ ዝረኸበ 

ብቐጥታ ነታ ትምጽውት ሃገር ልዕሊ ፈጣሪ ጌሩ የምልኻ።    

    እዘን ሃገራት ህዝበን ልዕሊ ትኳቦ ካልእ ጸጋ ከም ዘለዎ ስለ ዘይፈልጥ፡ ሓደ ጥዑይ መንግስቲ (መራሒ) ህዝቡ ነብሱ 

ኪኢሉ ካብ ልመና ከናግፍ ሃገሩ ከልምዕ ዝኽእል መደባት ምስ ዘውጽእ፡ እታ ንልመና ከም ዓቢ ጸጋ ወሲዳ ኣእዳዋ ዘርጊሓ 

ትጽበ ሂወት ሰሪሕካ ምብላዕ ስለ ዘይለመደት፡ ጸረ መትከል ነብስኻ ምኽኣል ደው ትብል።  እዚ ተቛዉሞ’ዚ ነቶም 

ኣብላዕሊ ዝተጠቕሱ ኣውደኽደኽትን ሰረቕትን ምቾት ይፈጥረሎም።  ህዝቢ ጸረ ጥቕሙ ንኽቃለስ ቀንዲ መራሕቲ ይኾኑ።  

ምኽንያቱ ሃብቶም ዝሕሎ ህዝቢ ጸረ ረብሕኡ ምስ ዝቃለስ ስለ ዝኾነ። 

    ኣብ ገለ ውሑዳት ሃገራት መንቛሕቋሕታ ዘለዎም ውልቀ ሰባት ነቲ ኣብ ልዕሊ ህዝቢ ዝግበር ዓመጽ ክቛወምዎ፡ ህዝቢ 

መሰሉ ክፈልጥ ምስ ዘለዓዕልዎ፡ በቲ ናይ ሓያላን ሃገራት ዑሱብ ዝኾነ መንግስቲ ግዳያት ማእሰርትን ሞትን ይኾኑ።  እቲ 

ክስዕቦም ዝተበገሰ ኣካል ሕብረተሰ ብዝወረዶም ፍርዲ ተዳሂሉ ከም ዝተዶጎለ ሓዊ ዝጠፍኤ ዝመስል ተደጒሉ ይጸንሕ።  

ኣብ ግዜ ዘፍቀደሉ ከም እሳተ ጎመራ ቶግ ኢሉ ይወጽእ።  ኣብዚ ሕጂ እዋን ኣብ ብዙሓት ሃገራት ኣፍሪቃ ተራእዩ ዘይፈልጥ 

ጸረ ዑሱባት መራሕቶም ዓበይቲ ሰላማዊ ሰልፍታትን ምንቅስቓሳትን ዝርኤ ዘሎ።  ርሑቕ ከይከድና እዚ ኣብ ኢትዮጵያ፡ 

ደቡብ ሱዳን፡ ከንያ ወዘተ... ዝርኤ ዘሎ ተቛውሞታት ውጺኢት ናይዚ ዝተበሃለ  ዝተጠቕሰ ምኽንያታት እዩ።  

    እምበኣር ክሳብ ሕጂ ከም ዝተዓዘብናዮ ሓንቲ ሃገር ኣብ ህዝባ ሕጽረት መግቢ እንተ ኣጋጢሙዋ መንዩ ተኸሳሲ?  ምስ 

እንብል መራሕታ ድኣምበር ህዝባ ኣይኮነን።  ኣብ ኣፍሪቃ እዘን መራሕተን ዓሰርተ ሙሽተ ሚልዮን (15.000.000) ካብ 

ህዝብና ዓጸቦ ኣንጸላልዩዎ ስለ ዘሎ ረድኤት ሃቡና ኢለን ዝልምና ዘለዋ መርኣያ ናይ ዘይሓላፍነታዊ ኣመራርሓ ምዃኑ 

ተገንዚብና ኣሎና።  

    መንግስቲ ኤርትራ ነዚ ኩሉ ኣብ ላዕሊ ዝተጠቕሰ መበገሲኡ ድርቂ ይኹን እምበር፡ ኣፍሪቃ ንዘለዋ ሃብታም ጸጋታታ 

ንዓይኒ ግበታ ምዕራባውያን ኣዝዩ ሰሓቢ ስለ ዝኾነ፡ ህዝቢ ኣፍሪቃ ብረዲኤት እምበር  ሰሪሑ ነብሱ ክኽእል፡ ማዕረ እተን 

ሃብታማት ሃገራት ክስራዕ ስለ ዘይደልይኦ ስለ ዝፈልጠ እዩ፡ ካብ ግዜ ገድሊ ጀሚሩ፡ ነብስኻ ምኽኣል ከም መትከል ኣብ 

ዓንደ ሕጉ ኣስፊሩ ዝሰርሓሉ ዝነበረን፡ ሕጂ ዝሰርሓሉ ዘሎን።  ከም ውጺኢቱ ሳላ ቅድሚ ብዙሕ ዓመታት ኣቓልቦ 

ዝተገብረሉን ዝተሰርሓሉን ኣብ ኤርትራ ጥሜት ዘየለ። ምኽንያቱ                                                                                                            

(1ይ) ህዝቢ ኤርትራ ናይ ልማኖ (ትኳቦ) ባህሊ ስለ ዘይነበሮን ዘይብሉን።                                                                       

(2ይ) ፋሕተርተር በሃላይ ብጻማ ረሃጹ ዓጊቱ፡ ሓጺሩ፡ ጫኲሩ፡ ናይ ምምባር ባህሊ ስለ ዘለዎ ።                                                              

(3ይ) ኣብ ሓጺር ግዜ ኩሉ ከማላእ ከምዘይክእል፡ ኣብ ዝተናውሔ ግን ከም ዝዕወት ስለ ዝፈልጥ።                                        

(4ይ) ነብስኻ ምክኣል ዝብል መንግስቲ ዘውጽኦ መደብ ተግባራዊ ውጺኢት ስለ ዝነበሮን ዘለዎን።                                       

(5ይ) ምጽወታ ዘለዎ ኣሉታዊ ሳዕቤን ነቶም ተጸበይቱ እግሮም ሓሊኹ፡ ብርኮም ዓጺፉ፡ ኣእሙሩኦም ደፊኑ፡ ዓይኖም 



ዓሚቱ፡ ተጸበይቲ ገሪዎም ከም ዘሎ ስለ ዝፈልጥ።                                                                                                          

(6) ጎበጥቲ ዕድል እንተረኺቦን ብድርቅን ከምኡ ዘኣመሰሉ ጠንቅታትን ፍሒሶም ፈሃሒሶም ሓለይቲ ተመሲሎም ግዳይ 

ምጽወታ ክገብሩዎ ከም ዝደልዩ ስለ ዝፈልጥ፡ ንኹሉ ተጻብኦታት እናገጠመ ኣብ ጎደና ልምዓትን ዕቤት ሃገርን ዝምርሽ 

ዘሎ።  ከም ውጺኢቱ እዘን ኣብ ቀርኒ ኣፍሪቃ ዘለዋ ሃገራት ብማዕከናት ዜና ዓለም ብጥሜት እናተዘርበለን ከሎ ኤርትራ 

ኣብቲ ናተን ቁጽሪ ዘየላ።    

   እተን ኣብ ኤርትራ ዘይሽርክነታዊ ረብሓ ክረኽባ ዝሓስባ ሓያላን ሃገራት፡ ኩሉ መስሎኺ መሳኹቲ ምስ ተዓጽወን፡ ኣብ 

ኤርትራ ጥሜት ኣሎ ግን እቲ መንግስቲ ሚስጢራዊ ስለ ዝኾነ፡ ናይ ወጻኢ ወይ ነጻ ጋዜጠኛታት ስለ ዘየፍቅድ ሓቢኡዎ ዘሎ 

ዝብላ።  ሓቂ ግን ቀቢርካያ ስለ ዘይትቐበር፡ ምዕባለ ግስግስናና ኣብ መላእ ዓለም ይምስከረሉ ኣሎ።  ጸላእትና ግን ከምቲ 

ኩሉ ግዜ እንፈልጦን እንምክቶን፡ ማዕጾና ከፊቶም ሰሉኾም መታን ክኣትዉ ፡ ዑሱብ ክሳብ ዘሎ ካብ ፈተነታት ክቑጠቡ 

እዮም ኢልና ክንሓስብ ስለ ዘይብልና ኩሉ ግዜ ከም ቀደምና ትኩራት ክንከው እቲ ኩነታት ይሓተና።     

    ህዝቢ ኤርትራ ጥሜት እንተ ኣጋጢሙዎ መንዩ ተኸሳሲ?  ንዝብል ሕቶ ንምምላስ፣ ብመጀመሪያ ከጋጥሞ ከምዘይክእል 

በዘን ኣብ ላዕሊ ተተቒሰን ዘለዋ ሹዱሽተ (6) ነጥብታት ተረጋጊጹ እዩ።  እቲ ሕቶ ንምምላስ ግን፡                                                    

( ሀ) ብቐዳምነት እቶም ብስስዔን፡ ጽምኢ ስልጣን ኣዒንቶም ዝዖሩ ኣውራጃአያን፡ መሳርሒ ጸላኣቲ ህዝቢ ኤርትራ ኮይኖም 

ተዓሲቦም ኣብ ሕምብርቲ ጸላእትና ሓኪሎም ዘለዉ ሃገር ዝተፍኣቶም ኤርትራውያን፡ ህዝቢ ኤርትራ ብስእነት ተሳቕዩ ጸረ 

መንግስቱ (መራሕቱ) ከም ዝለዓል ንምግባር እገዳታት ኣብ ልዕሊ ዝህቦም ክብየን ከሎ ዘጣቕዑ ንመንእሰያት ግዳይ ስቓይን 

መከረኣን ክኾኑ ሰብኣዊ ሕልና ብዘይብሉ ተግባርን ሓሶትን እናኣታለሉ ናብርኦም ዝግብሩ ዘለዉ ከድዓት፡ ብልዕላውነት 

ሃገርን ህዝብን ዝጣልዑ፡ ንሶም እዮም ተኸሰስቲ።  ዋላኳ እቲ ሕልሞም ዘይግሃድ እንተኾነ፡  ብዝፈጸሙዎን ዝፍጽሙዎ 

ዘለዉ ካብ ተሓታትነት ከምልጡ ስለ ዘይክእሉ፡  ብቐዳምነት ከሰስቶም እቶም ትማልን ሎምን ሰዓብቶም ዘለዉ ከምዝኾኑ 

ክትዕ ዘድልዮ ኣይኮነን።                                                                                                                      

(ለ ) ብኻልኣይ ደረጃ መንግስትን፡ ህዝቢ ኣብ ውሽጥን ደገን ዘሎ ንዕቤትን ድሕነት ሃገር ክዋሳእ ከሎ፡ ገለ ኣብ ደገ ዝነብሩ 

ኤርትራውያን ኣስቂጦም ግዜ ዝጠልቦ ኣበርክቶ ዘይገብሩ፡ ብሕሹኽሹኽ ጸለመታት ዝፍኑዉ፡ ሰላማውያን መሲሎም ኣብ 

ኤርትራ ከይዶም ጌጋታት ብወረጦ ለቓቒሞም ኣሉታዊ እምበር ኣዎንታዊ ዘየውርዩ ሰብ ክልተ ገጽ፡ እዚኦም’ውን ካብ 

ተሓታትነት ነጻ እዮም ክበሃሉ ኣይከኣልን።                                                                                                           

ኣብ ኤርትራ ዓጸቦ ክህሉ ዘይኮነስ እታ ዓጸቦ ትብል ቃል ኣብ መዝገበ ቃላትና ኣይክትህሉን ኣያ።  

 

ነባሪ ዝኽሪ ንሰማእታትና                                                                                                     

ዓወት ንሓፋሽ                                                                                                                      

ገብረንጉስ መስመር                                                                                                                                

ሓምለ 5, 2017 

  

 

   

    


